
 

 

2–4-JAHKÁSAČČA NJÁLMMI 
DEARVVASVUOĐADIKŠUN 
 

Boradeapmi viđa geardde beaivvis  

Dihto boradanáiggit ja máŋggabealat, suoskama gáibideaddji borramušat suddjejit 
bániid ráigáneames. Ii galgga jámma návddašit biebmoávdnasiid ja juhkosiid, main lea 
sohkar. Buot borramušat ja juhkosat, earret čáhci, dagahit njálmmis bakteraid, mat 
buvttadit suvrri mii fas suddada báni gearradasa. Bánit girdet dáid suvrrafallehemiid 5-6 
geardde beaivvis. Bánit dárbbašit 3-4 diimmu vuoiŋŋastanáiggi borademiid gaskkas. 
Garvve borasteami oanehis áigge siste ain duollet dállet ja muitte, ahte čáhci lea 
buoremus jugus goikui. Návddaš sohkareaddjás herskkuin ja juhkosiin dušše 
ávvubeivviid. 

 

Geala bániid iđidiid eahkediid  

Bániid ferte geallat bures, vai bátnedurdda dahje pláhkka luovvana eret. Earenoamáš 
bures ferte geallat suoskangierragiid ja bátneoažžeravddaid. Bátnegušta berre leat unni, 
mánáid dipma gušta. Dán agis sáhttá hárjehallagoahtit geallat bániid el-bátnegušttain. 
Mánáinge sáhttá leat bátneoažževuolši, mii vuhtto nu, ahte bátneoažži vardá bániid 
gealadettiin. Ale doidde njálmmi čáziin go leat geallan bániid.  

Badjel 3-jahkásaččaide geavahuvvo unna mearri 
fluorabátnegealas. Bániid geallat bátnegeallasiin guktii 
beaivái. Bátnegeallasis lea fluora 1000-1100 ppmF. 

Ovddasvástádus bániid geallamis ja ráinnasvuođas lea 
álo vánhemis ja mánná easkka hárjehallá ieš geallat. 

 

 

Ollesksylitola geavaheapmi beaivválaččat lea buorre vierru  

Ksylitolabuktagiin ávkkálaččamusat leat ollesksylitolabuktagat. Ksylitola bisseha 
suvrefalleheami, hehtte kariesbaktera laskama ja beavttálmahttá čolgga vuohčuma. 
Buoremus ávkki ksylitolas oažžu, go borrá dahje suoská dan dakkaviđe boradeami 
maŋŋel 3-5 geardde beaivvis vihtta minuhta (pastilla dahje suoskangumme).  

Golmmajahkásaččas leat njálmmis 20 mielkebáni ja bissovaš bánit leat ahtanuššame 
olloliin.  

